
ಗಣೇಶಸ್ತವಃ ಪಂಚದೇವೈಃ ಕೃತಃ

ಶ್ರೀಗಣೇಶಾಯ ನಮಃ .
ಪಂಚ ದೇವಾಊಚುಃ .
ನಮಸ್ತೇ ವಕ್ರತುಂಡಾಯ ತ್ರಿನೇತ್ರಂ ದಧತೇ ನಮಃ .
ಚತುರ್ಭುಜಾಯ ದೇವಾಯ ಪಾಶಾಂಕುಶಧರಾಯ ಚ .. 10..

ಲಂಬೋದರ ನಮಸ್ತುಭ್ಯಂ ನಾಭಿಶೇಷಾಯ ತೇ ನಮಃ .
ಮಹತೇ ಚೈಕದಂತಾಯ ಶೂರ್ಪಕರ್ಣಾಯ ತೇ ನಮಃ .. 11..
ಸಿಂದೂರಾರುಣದೇಹಾಯ ರಕ್ತವರ್ಣಧರಾಯ ಚ .

ಮಹಾಕಾಯಾಯ ಸೂಕ್ಷ್ಮಾಯ ಗಣೇಶಾಯ ನಮೋ ನಮಃ .. 12..
ಸಿದ್ಧಿಬುದ್ಧಿಯುತಾಯೈವ ವಿಭೂತಿಸಹಿತಾಯ ಚ .

ಚಿಂತಾಮಣಿಧರಾಯೈವ ತಥಾ ಚಿಂತಾಮಣೇ ನಮಃ .. 13..
ಅವ್ಯಕ್ತಾಯ ಪರೇಶಾಯ ಪರೇಷಾಂ ಚ ಪರಾಯ ತೇ .

ಮನೋವಾಣೀವಿಹೀನಾಯ ವಿಘ್ನೇಶಾಯ ನಮೋ ನಮಃ .. 14..
ನಾನಾಮಾಯಾಧರಾಯೈವ ಮಾಯಿನಾಂಮೋಹಕಾರಿಣೇ .

ಹೇರಂಬಾಯ ನಮಸ್ತುಭ್ಯಂ ಬ್ರಹ್ಮಣಾಂ ಪತಯೇ ನಮಃ .. 15..
ದರ್ಶಯಸ್ವ ನಿಜಂ ರೂಪಂ ಭಕ್ತೇಭ್ಯಃ ಪ್ರೀತಿದಾಯಕಂ .

ಸನಾಥಾ ಹಿ ವಯಂ ತೇನ ಸರ್ವನಾಥಾಯ ತೇ ನಮಃ .. 16..
ಸ್ತುವತಾಂ ತು ಪುರಃಪ್ರಾದುರಾಸೀದ್ದೇವೋ ಗಜಾನನಃ .
ತಂ ದೃಷ್ಟ್ವಾ ದಂಡವತ್ ಸರ್ವೇ ಪ್ರಣತಾ ಭಕ್ತಿಭಾವತಃ .. 17..
(ಫಲಶ್ರುತಿಃ .)
ತಾನುತ್ಥಾಪ್ಯ ಸ್ವಯಂ ಢುಂಢಿರ್ವಚನಂ ಚೇದಮಬ್ರವೀತ್ .

ಸ್ತೋತ್ರೇಣ ಭಾವಿತೋ ದೇವಾಃ ಪ್ರೀತೋ ವೋ ನಾತ್ರ ಸಂಶಯಃ .. 18..
ಯಃ ಪಠೇತ್ ಸ್ತೋತ್ರಮೇತದ್ವೈ ಸ ಮೇ ಮಾನ್ಯೋ ಭವೇತ್ ಸುರಾಃ .
ವಾಂಛಿತಂ ಪೂರಯಿಷ್ಯಾಮ್ಯಂ ತೇ ಮೇ ಸಾಯುಜ್ಯಮಾಪ್ನುಯಾತ್ .. 19..

ಶೃಣುಧ್ವಂ ಮೇ ವಚೋ ರಮ್ಯಂ ಮಾ ಗರ್ವಂ ಕುರುತ ಪ್ರಿಯಾಃ .
ಭವಂತೋ ಮದಧೀನಾಶ್ಚ ಕಲಾಂಶಾ ನಾತ್ರ ಸಂಶಯಃ .. 20..
ಕ್ರೀಡಾರ್ಥಂ ನಿರ್ಮಿತಾಃ ಸರ್ವೇ ಸ್ಪರ್ಧಮಾನಾಃ ಪರಸ್ಪರಂ .

ಕಿಮರ್ಥ ಮನಸಿ ಭ್ರಾಂತಾ ಜಾತಾಃ ಪೂರ್ಣಾತ್ಮಕಾ ಅಪಿ .. 21..

ಶ್ರಾವ್ಯಂ ಜ್ಞಾನಂ ರಹಸ್ಯಂ ಯನ್ಮದೀಯಂ ತೇನ ಭಾವಿತಾಃ .
ಸದಾಮೋಹವಿನಿರ್ಮುಕ್ತಾ ಭವಿತಾರಶ್ಚ ಮತ್ಸಮಾಃ .. 22..
ಇತಿ ಪಂಚದೇವೈಃ ಕೃತಃ ಗಣೇಶಸ್ತವಃ ಸಂಪೂರ್ಣಃ . 1.15
- ..ಮುದ್ಗಲಪುರಾಣಂ ಪ್ರಥಮಃ ಖಂಡಃ .ಅಧ್ಯಾಯಃ 15 . 1.15 10-22..

- .. mudgalapurANaM prathamaH khaNDaH . adhyAyaH 15 . 1.15 10-22..

